Тема :”... Сез китмәгез , акчарлаклар, акчарлаклар...”

                      (Рәшит Әхмәтҗанның тормышы  һәм иҗаты буенча бенефис-дәрес)
                                                                                   Н.И.Мифтахова

 Баулы шәһәре 2 нче урта мәктәбенең

                                                                                                           татар теле һәм әдәбияты укытучысы
Максат:                                                                                                                                                                          -укучыларның матур әдәбият белән кызыксынуын тәрбияләү;                                                                                  аларны шагыйрь иҗаты белән тирәнрәк таныштыру;                                                                                                                   -укучыларда сәнгатьле сөйләм күнекмәләре үстерүне дәвам итү;                                                                                                      -кешелеклелек сыйфатлары тәрбияләү.                                                                                                                 Җиһазлау:  Шагыйрьнең  портреты, тормыш юлын  һәм иҗатын  чагылдырган стенд һәм презентация, истәлекләр тупланмасы, китап күргәзмәсе оештырыла.                                                                                                 Укытучы.Бүгенге дәрес барыбыз өчен дә кызыклы булыр дип  уйлыйм.Дәреснең темасы : ”... Сез китмәгез , акчарлаклар, акчарлаклар...” бу дәрестә без якташыбыз Рәшит Әхмәтҗанның тормышы  һәм иҗаты белән танышуыбызны дәвам итәрбез. Бүгенге дәрескә  без  якташ язучыбызның  бертуган энесе Ильяс Әхмәтҗановны чакырдык.Дәрес барышында  без аны тыңлап китәрбез  , безне кызыксындырган   сорауларыбызга да җавап бирер әле.                                                                                                                                               1 нче укучы. Быел халкыбызның олуг шагыйре Р.Әхмәтҗанга 67 яшь булыр иде.Моннан 13 ел элек  5нче гыйнварда бәйсезлек өчен дауга күтәрелгән Ичкерия халкын бомбага тотканда , шагыйрьнең  “Азатлык!” дип типкән йөрәге түзмәде...  Р.Әхмәтҗанның  һәрбер күзәнәге моңнан яралган иде. Ә моң үлемсез . Хәер , мәңгелек йортында да шагыйрь бөек җандашы Габдулла Тукай белән янәшә ята.                                                                                                                                                         2нче укучы. Р.Әхмәтҗанның   шигырьләрен укыйсың да ирексездән чишмә башын эзли башлыйсың . Шагыйрь  үз җиребездә –Баулы районы Татар Кандызы авылында туып үсә, күңеленә матурлыкны гомер буена җитәрлек итеп шунда ала. Аның сөйләгәне булган : “имеш борын –борын заманнарда , әле аларның авылларына яңа  гына нигез салына башлаган чакларда , безнең якларны кап-кара урманнар каплап торган.Кандыз елгасы .көмеш билбау шикелле , кара урманны икегә бүлеп аккан да  аккан. Елганың бер ягыннан Сакның , икенче ягыннан Сокның моңлы тавышлары ишетелеп торган.                                                                                                                                        
Укытучы. Хәзер сүзне Ильяс Әхмәтҗановка бирик әле. Сез безгә үзегезнең балачагыгыз турында, кечкенә Рәшитнең ничек шагыйрь булып китүе хакында сөйләп китсәгез яхшы булыр иде.  (Гаиләләре, мәктәп еллары , иҗатының башлангыч чоры турында сөйли).          
 1 нче укучы .Димәк ,  шагыйрьнең  күңел һәм җан сәфәре шул еллардан моңнар әсирлегендә яшәгән бала , үсә төшкәч, ташчы, аннан  солдат, студент,  җурналист , шагыйрь  , җәмәгать эшлеклесе -   шагыйрьнең әнә шул баскычларга бүлеп булыр иде.                                                                           Сүзләрем бар , тавышыма юлыксагыз :

... Мәхәббәттән җир өстенә бер тусагыз,

Беркемнән дә, бернидән дә курыкмагыз, 

Күзегездән күзен алмый тора Кандыз.

Һаваларда очкан коштан ни алырбыз ?

Ә шулай да сез аларга табыныгыз.

Әгәр җирдә җаһилләргә баш исәгез,

Иелсәгез, җир астына иңәр Кандыз.

Башмак тишек иде.Авыл- алтын бишек.

Шул бишектә тирбәлгәнне онытмагыз,

Балаларын очырган кош ничек ялгыз,-

Менә шулай ялгыз калып елар Кандыз.. 
(“Кандыз авылы яшьләренә“шигыреннән өзек.Сайланма әсәрләр.Казан “Рухият”нәшрияты, 1998).

1 нче укучы. Инеш ага. “Нәни инеш гомере буена яктыга атлыгып ага ул. Аның шавында шатлыклар да, сагышлар да ишетелә. Шул шатлык һәм сагыш моңнары инешкә агарга көч бирә дә инеш үзе әнә шул шатлыкларга һәм сагышларга, тормыш агымына кушыга. “Инеш”  исемле   шигырьнең эчтәлеге шундый: 
(“Инеш” шигыре.Моңлану. Казан китап нәшрияты,1991).
2 нче алып баручы. Тормышка битараф булмаган шагыйрь, тормышын куәтле, шарлавыклы агымына нәни инеш булып кушыла. Әйдәгез, шагыйрь Р.Әхмәтҗанның тагын бер шигырен укыйк әле.

“Үзем сөйли белмәм кебек ” шигыре.Гомер чишмәсе. Казан китап нәшрияты,1976.
Сөйли  шагыйрь – уен-фикерен, Туган ил кояшы күңеленә иңдергән изгелекләрен, үзенең калган гамәлләрен көннең яктысыннан сөйләтә. Чөнки көннең якты булуында Рәшит Әхмәтҗанның үз өлеше, эш кешесе өлеше, ниһаять, шагыйрь өлеше бар.

(“... Мин бу алсу дөньяның бер кисәге...” шигыре.Йөрәк бәйрәме. Казан китап нәшрияты,1988).
3 нче алып баручы. Турыдан-туры тормыш хакында, көндәлек яшәеш турында шагыйрь чагыштырмача азрак яза, әмма берәгәйле яза. Сүзләрнең иң саллыларын, иң тэәсирлеләрен сайлап яза. Сүзләрнең иң ышанычлы тоелганнарын гына, бәгырьгә, үзәккә үтәрдәйләрен генә ала. Менә шундый мисалларның берсе:

Ятим бала...

Әгәр үги ана 

Чакырмаса пешкән ашына – 

Гомер буе сабый яланаяк

Әнкәсенең  йөгерә каршына.

(“Ятим бала” шигыре.Кавышыр көн. Казан китап нәшрияты,1985).

Мондый юллардан соң инде бернинди дә аңлату кирәкми! Биредә безнең йөрәк берьюлы йөзгә, меңгә телгәләнә дә, түзеп, чыдап булмастай булып эрнү белән тилмерә, газаплана башлый. Тәэсир көченең төп сере, сәбәбе менә нидә! Тамырның тирәнгә китүендә.

Без мәңгегә, без мәңгегә монда.                                        

Эх, бу җирне күпме таптады

Безнең йөрәк бәйрәмнәребезнең 

Кыңгыраулар таккан атлары !

Чаба атлар, томырылып чаба,

Кыңгыраулар чыңлый юлларда.

Ил шатлыгы тынмас булгангамы, 

Ятлар чыга куллар болгарга.

Чәчте-урды халкым,

Горур булды,

Үз язмышын ятка бирмәде !

Кешеләрнең бүген  туган җирдән 

Үлемсезлек алган көннәре.

(“Бәйрәм” шигыреннән өзек. Сайланма әсәрләр.Казан “Рухият”нәшрияты, 1998).

4 нче алып баручы. Ф.Бәйрәмова болай дип яза: “Р. Әхмәтҗан  шигырь мәйданында я бөтенләй күренми тора, я шаулап – гөрләп килеп чыга иде. Үзенә реклама ясап йөрмәде ул, ләкин шагыйрьнең яшәве турында янып язган  һәр  шигыре сөйләп тора. Аларда хис, ихласлылык  мәгънәсе”                                  
Офыклар -ал җәям булдылар .

Кич җитте... ал җәям тартыла.

Сибелә- сибелә авылымның 

Күгенә йолдызлар атыла.

Күктәге иң нәни йолдыз да

Кадерле иң нәни йолдыз да 

Кадерле  кап-кара төннәргә...

Төн буе йокламыйм ,

Йокласам –

Һаман да бер төрле төш күрәм.

Йолдызлар , йолдызлар , мин сезне

Төн буе җиремә төшерәм. 
(“Төн ”шигыреннән  өзек. Сайланма әсәрләр.Казан “Рухият”нәшрияты, 1998).                                                                                                                                                                                                               5 нче  укучы .Бер шигырьне укыгач , шәхси борчуларың  кечерәеп кала, дөнья  зураеп, тарихы , табигате, кешеләре белән синең каршыңнан  үтә, күңелне кузгата.Кешегә шулай тәэсир итәрлек  көчне шагыйрь кайдан ала соң ? Аның  үзенең җаны ни күреп, ни кичереп шулай тетрәнә?

Җыр  Р.Әхмәтҗан сүзләре ,Г.Сәйфуллин музыкасы “Кышкы моң”                          

6 нчы укучы.Р.Әхмәтҗанның табигать , бигрәк тә  кошлар турында әйбәт шигырьләре бар. Әкияттәге кошлар телен белгән егет кебек , ул аларның җанын аңлый ,алар белән бергә сызлана, рәнҗи , хөкем итә шикелле. Ләкин  мин үзем аның  кошлар , табигать турындагы  шигырьләрендә  дә кеше язмышы күренә. Әйтик , менә аның  дүрт  кенә юллык “Былбыл  моңы” дигән шигыре.                   
Кайтып килә... читтә каралганчы

Кайгы күргән карлыгачларым.

Йөрәк ярылырлык сагышлардан 
Исән калган сандугачларым.

Әйдә, бүген  безнең  сөю-сагыш

Козгыннарның күзен бәйләсен.

Без дә очыйк кошлар бәйрәмендә-

Кеше бәйрәменә әйләнсен!

Барыбыз да күккә меник әле,

Әверелик әле кошларга.

Уй уела : кошлар кешеләргә

Телиләрме икән охшарга?.                                                                                                                             (“Кошлар бәйрәменә чакыру” шигыреннән өзек. Сайланма әсәрләр.Казан “Рухият”нәшрияты, 1998).                                                                                                                                                                                                               
Җыр “Сандугач керде күңелгә” Р.Әхмәтҗан сүзләре, И.Хәбибуллин көе.                                                                                      
7 нче укучы. 1991 елның язында, ямьле май айларында милләтебезнең ике дистәгә якын улы һәм кызы   газиз Ватан – Татарстан хакына  үлем мәйданында булдылар.Ватанпәрвәрләр арасында якташыбыз Рәшит Әхмәтҗан  да бар иде.Шагыйрь шигырьләр язуын бу мәйданда да дәвам итте. 1993 нче елда “Ачлык мәйданы” дигән   шигырьләр җыентыгын бастырды. Шул шигырьләрдән кайбер юллар :

Әй син , дус,кызганма мине,

Без үлми торган халык!

Булмагач булмый икән ул

Халыкның җанын алып !

Бездә яши шундый бер өстенлек
Уттан алда мөмкин  балкырга,

Бөек халкым- давыл кочагында

Минем җаным шунда халкымда ! 
(Ачлык мәйданы. Казан, 1993).                                                                                                                         8 нче укучы.Р.Әхмәтҗан гомере буе олугъ бәйрәмнәр көтеп яшәде,  беренче язган шигыреннән алып  вафатына кадәр көтте. Кыңгыраулы атларда бәйрәмне айкап  йөрде ул шигырьләрендә . Шагыйрь күңелендәге хыялы  белән халкына ничәмә –ничә тапкыр  бәйрәмнәр  даулады, ирек алып килде. Рәшит Әхмәтҗанның иҗаты акчарлак кебек парлы, аның акчарлагы болытларга, күкләргә , биеклеккә хуҗа булды.                                                                                                                   Укытучы. Шагыйрь турында чиксез күп сөйләп булыр иде(Туганнары, дуслары турында. Алар белән без алдагы дәресләрдә танышуыбызны дәвам итәрбез әле).

Р.Әхмәтҗан болай дип язды :

Уйла син, Җирем,

Мине давылда

Янган яшен дип  (1978).

Янсам да 

Сау калган рухымнан

Мин бит кабат туармын дөньяга. (1997).

Шагыйрь һәрчак безнең белән, безнең арада.Андый  шагыйрьләрне үз халкының йөз аклыгы, аның иманы,вөҗданы диләр.Бу чыннан да шулай.

Укытучы дәрестә актив катнашкан балаларга  рәхмәт белдерә. Дәрес “Ап-ак канат” җыры  белән тәмамлана (Р.Әхмәтҗан сүзләре, М.Шәмсетдинова  көе). 

